
тақырыбын қотара зерттеп, отандық ғылым қоржынына құнды қазыналарды 

қосты. «Қазақ романдарындарындағы ғашықтық  сарын», «Қазақ 

басылымдарындағы әйелдер бейнесі», «Қазақ романдарындағы әйелдер 

бейнесі» атты монографиялары еліміздегі филология саласындағы белгілі 

ғалымдар тарапынан жоғары баға алуы кездейсоқ нәрсе емес. 

              Сәкең сонымен қатар университеттердің журналистика және 

филология факультеттерінің студенттері мен магистранттары, докторанттары 

қолынан тастамай оқитын «Қазақ әдебиетіндегі ақтаңдақтар», «Әйелдер 

образын жасаудағы алғашқы тәжірибелер», «Қазақ тарихи романдарындағы 

махаббат желісі», «Психологиялық романдардағы махаббат тақырыбы», 

«Қазіргі қазақ әдебиеті (кредиттік оқу жүйесіне негізделген дәрістер)» атты 

оқу құралдарының авторы.  Сонымен қатар тәжірибелі әдіскер-ғалым ретінде 

«Мектеп оқушыларына шешендік өнер сабағын оқыту», «Жоғары сынып 

оқушыларына ақын-жазушылардың өмірбаянын оқыту», «Мектептерде қазақ 

әдебиетін жүргізудің тиімді жолдары», «Шәкәрім шығармаларын оқыту», 

«С.Торайғыров шығармаларын оқыту», «Әдебиет пәнін оқытудың тиімді 

жолдары», «Журналистика және шешендік өнер», «БАҚ тілі мен стилі» сынды  

оқу-әдістемелік құралдарын жазу, үш жүзге жуық ғылыми мақаланы  баспа 

бетінде жарыққа шығару оңай-оспақ шаруа дей алмассыз. Бұл-айтуға ғана 

оңай. Оның ар жағында кітапханалардағы, іргелі ғылыми базалардағы табанды 

ізденіс-зерттеулер, еселі еңбек жатыр. Оның қаншалықты қиын екендігін осы 

«алқапта» істейтін «диқандар» ғана білетін болар! Осыдан кейін кез-келген 

зиялы адам Сәуле Есембекқызын  ҒЫЛЫМ ШЫҢЫНДАҒЫ  ҒИБРАТТЫ 

ҒАЛЫМ деп ауыз толтыра айтары хақ. Мұндай биікке жеткен де бар, жетпеген 

де бар. 

Ең бастысы, СӘКЕҢ – БАҚЫТТЫ ЖАН. Жолдасы Рамазан ағам екеуі 

мәуелі бәйтеректей жайқалған шырайлы шаңырақ құра алды. Ішкі істер 

органдарында абыройлы қызмет атқарған ағамыз жұбайы дегенде ерекше 

мәдениеттілікпен құрақ ұшып тұрады ғой. Қыс болса тоңып қалмасын, жаз 

болса ыстықтап кетпесін деп апайымызды ешкімге сенбей өзі келіп 

машинасымен алып кетіп, жомарт жүрегімен жарқылдап жүргені. 

Балаларының бәрі өмірден өз орындарын қапысыз тауып, ата-аналарының көз 

қуанышы болуда. Ал немерелері ата-әжесінің үйіне баруға асығып, ата-

аналарының мазасын алып болады екен. Бақыт деген міне – ОСЫ! 

Қызметте құрметке бөленген, отбасында шаттыққа кенелген, мыңдаған 

шәкірттерінің алғысын алған  Сәуле Есембекқызына Алла тағала ұзақ өмірді 

нәсіп еткей! 

Ұлбосын Есенбекοва,  

филология ғылымдарының кандидаты, 

 Л.Н. Гумилев атындағы Еуразия ұлттық университетінің профессоры,  

Нұрсұлтан Рахымбаев, 

 Л.Н. Гумилев атындағы ЕҰУ Журналистика және саясаттану 

 факультетінің докторанты, 

 Астана, Қазақстан  

 

Қазіргі отандық медиада, оның ішінде, телевизиялық хабар тарату 

сегментінде болып жатқан процестерді бағалау аса маңызды. Бұл үшін 

телевизияның пайда болуы мен дамуының басты кезеңдерін жүйелеп, анықтап 

алған дұрыс. Технологиялық және шығармашылық идеялардың бірігуінің 

нәтижесінде жасалған телеконтент пен интернет-контент ақпараттың 

конвергенттік мазмұнын байытып отыр.  

Бүгінгі бұқаралық коммуникация саласында болып жатқан көптеген 

құбылыстардың себебін, олардың бір-біріне өзара ықпалын телевизияның 

даму кезеңдерімен, қоғамның технологиялық даму деңгейімен байланыстыра 

іздеген жөн. XX-ғасырда басталған телевизиялық эраның сипаттарын жіктеу 

арқылы телевизиялық хабар таратудың даму кезеңдерін төмендегідей 

жүйелеуге болады. 

Бірінші кезең физика ғылымында фундаменталды заңдылықтардың 

ашылуымен, ғылыми ізденістермен байланысты. «Тірі» бейненің электр 

сигналдары арқылы қашықтыққа берілуі, телевизиялық жүйенің 

эксперименталды түрде жасалуы бұл кезеңнің басты жаңалығы болды. 1931 

жылы 25 сәуірде Бүкілодақтық радиотехникалық институттың 

радиостанциясы мынандай хабарлама таратты: «29 сәуірде Кеңестік 

Социалистік Республикалар Одағында тұңғыш рет телевизиялық 

(қашықтыққа) хабар тарату жүргізіліп, тірі бейне мен фотосуреттер 

көрсетілетін болады». Институт зертханасы қызметкерлерінің бейнесі мен 

фотосуреттері сол күні қашықтыққа берілген ең алғашқы кадрлер болған еді. 

1931 жылы 1 қазаннан бастап эфирге аптасына 3 рет хронометражы 1 сағаттан 

«механикалық» телевизияның хабарлары шыға бастады. 1933 жылдың 

соңында «механикалық» телевизияның жұмысы тоқтатылып, оның орнына 

электронды телевизия келді. 

Екінші кезеңде кеңестік дәуірдегі хабар тарату эксперимент түрінде 

басталды. Телесигнал тарататын қондырғылар мен ретрансляторлардың 

жетілдірілген түрлері пайда болып, үлкен қалаларда қарапайым 

телеқабылдағыштар сатылымға шығарылды. Тұрақты хабар тарату 1939 

жылдың 10 наурызында «Союзхроника» бірлестігі дайындаған 

Большевиктердің Бүкілресейлік коммунистік партиясының XIII съезінің 

ашылуынан түсірілген фильмді көрсетумен басталды. Сол жылдарда 

телебағдарламалардың элементтері эстрада, балет пен опера спектакльдерінің 

үзінділерінен тұратын еді. Кейінірек қоғамдық-саяси бағдарламалардан түрлі 

деңгейдегі басшы қызметкерлер, өндіріс озаттары, атақты ғалымдар, әртістер, 

жазушылар көріне бастады [1]. 

Телевизияда алғаш рет жаңалықтар 1940 жылдың маусымында шығып, 

кадрде диктор соңғы ақпараттарды оқитын болған. Телевизияның дамуында 

ең маңызды техникалық өзгеріс Жылжымалы телевизиялық станциялардың 

(ЖТС) өмірге келуімен байланысты болды. ЖТС арқылы телестудиядан тыс 

жерлерден репортаж беруге мүмкіндік туды. Осындай алғашқы репортаж 1949 

жылдың 29 маусымында Мәскеудің «Динамо» стадионында өткен футбол 

ойынынан берілді. Сол кезде шыға бастаған «Күн жаңалықтары» ақпараттық 

киножурналы қазіргі заманғы ақпараттық сараптамалық бағдарламалардың 

ізашары еді. 

Үшінші кезеңде күнделікті бірнеше сағат хабар таратылып, тұрақты 

хабар тарату басталды. Көптеген телевизиялық сигналдардың стандарттары 

пайда болып, телеқабылдағыштар шығару өндірістік жолға қойылды. 

Телевизия – бұқаралық ақпарат құралы болып қалыптаса бастады. 

Кеңестік телевизия тарихында 1954 жылы тележурналист деген жаңа 

мамандық пайда болды. Тұрақты телебағдарламалар шығып, олар саяси, 

қоғамдық және мәдени өмірге ықпал ете бастады. Мыңдаған отбасылар 

телеқабылдағыштар сатып алып, телехабарлар көру қолжетімді болды, 

телевизия радио мен газет-журналдармен дәрежесі теңесті. 

Телевизия тарихында тұңғыш рет авторлық сипаттағы телерепортажды 

1954 жылы Ангара өзенінде салынып жатқан электр станцияларының 

каскадынан журналист Евгений Рябчиков жүргізді. Бұл репортаж арқылы 

ақпаратты естіп қана емес, сол ақпаратты беретін адамды қашықтан көріп, 

тыңдауға болатыны дәлелденді. Қазіргі тележурналистика терминімен 

айтқанда Евгений Рябчиков «stand-up» режимінде эфирге хабар шығарған 

бірінші журналист болды. 

Бұл кезеңде әртүрлі аудиторияға арналған хабарлар дүниеге келе 

бастады. Олар балаларға, жастарға, әйелдерге, әскери қызметкерлерге, қала 

немесе ауыл тұрғындарына арналды. 1961 жылы бас редактор қызметінен 

басқа эфирге хабар таратуды жоспарлау бөлімдері құрылып, дәл уақытты 

көрсететін сағат, ауа райы сияқты телевизиялық элементтер өмірге келді. 

Мәскеуде 1950-жылдардың басында 15 мың телевизор болған екен. 

Телевизияның бағдарламалық саясаты көркем және деректі фильмдер, 

спектакльдер мен концерттер көрсетуге бейімделген болатын. 1957 жылы 

Кеңестер Одағында 1 миллиондық телеқабылдағыш шығарылды. Мемлекет 

пен партия басшылары радио мен баспа сияқты телевизия да жетекші 

бұқаралық ақпарат құралына айналды деп мойындай бастады. Телевизияға 

үгіт-насихат мәселелерін шешу жүктелетін болды. 

1956 жылы 1 мамырда алғаш рет мерекеге арналған парад пен 

демонстрациядан репортаж режимінде телетрансляция берілді. 1957 жылы 

Мәскеуде өткен Жастар мен студенттердің дүниежүзілік фестивалі кеңестік 

телевизия саласының дамуына күшті импульс берді. Фестивальді көрсетуде 

телевизияға көп салмақ артылды. Осы үлкен іс-шараға арнайы телеорталық 

салынды, жаңа 6 жылжымалы телестанция жасалды. 

Төртінші кезеңде 1960-жылдардың басында телевизия жетекші 

бұқаралық ақпарат құралына айналды. Телевизияның беделі мен халықтың 

санасына әсері күшейді, кеңестік билік пен коммунистік партияның ең мықты 

насихат құралына айналды. 1960 жылы қаңтарда Коммунистік партияның 

Орталық комитеті «Кеңестік телевизияны одан ірі дамыту туралы» қаулы да 

қабылдаған. Бұл Кеңестік телевизияның ары қарай даму процесіне ерекше 

үдеу берген қаулы болды. 

Жаңа техникалық құрал – видеожазба мен алғашқы видеожазба 

материалдары 1960-жылы өмірге келді. Кеңестік телевизияда алғашқы 

видеоматериалдар «Время» ақпараттық бағдарламасында қолданыла бастады. 

Ал, «Время» бағдарламасы эфирге 1968 жылдың 1 қаңтарынан шыға бастады. 

Болған оқиғаны видео таспаға жазып, оны монтаждау телевизия саласы үшін 

революциялық жаңалық болып тарихқа енді. 

Бұрын тек тікелей эфирде шығып, телевизия басшыларының 

цензурасынан аман қалатын шынайы, сыни көзқарастағы репортаждар, 

«Голубой огонек», «КВН», «Пресс-центр» сияқты өткір әзіл мен коммунистік 

идеологияға қарсы келетін пікірлер айтылатын хабарлар енді видеомонтажға 

сүйенген цензураның сүзгісінен қырқылып, жонылып эфирге шығатын болды. 

Дәл осы кезеңде Мәскеуде Останкино телемұнарасы қолданысқа берілді, 

түрлі-түсті телевизия 1967 жылы 1 қазанда әйгілі Шаболовка 

телеорталығынан көрсетіле бастады [2]. 

Бұқаралық коммуникация құралдарының ішінде телевизия аз уақыттың 

ішінде ең мықты, жетекші деген теңеулерге ие болды. Бұның дәлелі ретінде 

1978 жылдың шілдесінде Кеңестер Одағының Телевизия мен радио 

хабарларын тарату мемлекеттік комитеті құрылды. Оның төрағасы тікелей 

мемлекет пен партияның сол кездегі басшысы Л.И.Брежневке бағынды.  

Мәскеуде 1980 жылы өткен XXII Олимпиада ойындары кеңестік, 

сонымен бірге, Қазақ телевизиясының дамуына да ерекше ықпал етті. 

Социалистік жүйенің артықшылығын көрсетуді мақсат еткен ойындарды 

жоғары деңгейде өткізу үшін Кеңестер Одағының басшылығы Олимпиаданың 

шетелдерге жақсы сапада көрсетілуі үшін телевизия саласына қаржыны 

аямады. 1980-жылдың басында 300 телевизиялық журналистік кешен, 200 

видеомагнитофон сатып алды. Телевизиялық журналистік кешендердің 

құрамына мынандай техника мен жабдықтар кіреді: телекамера, штатив, 

камераның жарығы, микрофон, дыбыс кабелі, құлаққап, аккумулятор, қуат 

беруші құрылғы.  

Арнайы тапсырыс бойынша алынған француздық 50 жаңа 

Жылжымалы телевизиялық станциялар спорт ойындарынан халықаралық 

стандарттарға сәйкес трансляция жасауға мүмкіндік берді. Осындай ірі 

спорттық оқиғаны көрсетуге және жаңа техникамен жұмыс істеуге барлық 

кеңестік республикалардан, соның ішінде Қазақ КСР-нан да мыңдаған 

журналистер тартылды. Бұл алып кеңестік мемлекеттің алыс аймақтарында 

телевизияның дамуына үлкен қозғау берді. Олимпиаданы ақпараттық жағынан 

қамтамасыз еткен журналистердің 70% одақтық республикалардан келген 

журналистер еді [3].  

Заманауи телевизиялық кешендермен жұмыс істеп үйренген, жаңа 

журналистік әдістерді меңгерген мамандар өздерімен бірге кәсіби білім мен 

техниканы да алып қайтты. Мысалы, Жылжымалы телевизиялық 

станциялардың көпшілігі Олимпиада аяқталған соң аймақтық 

телеорталықтарға беріліп, тағы 20 жылдай тиімді қызмет етті. 

Бесінші кезеңнің ерекшелігіне жекеменшік телеарналардың пайда 

болуын, телевизияның коммерциялық сипатының күшейе бастауын, 

ақпараттық салада мемлекеттің ықпалының күшеюін жатқызамыз. 

Технологиялық жаңалықтардың көмегімен телекомпаниялар көбейді, 

спутниктік және кабельдік телеарналар ашылды, ғаламдық деңгейде 

ақпараттың монетизациялануы салдарынан барлық электронды бұқаралық 

ақпарат құралдарының коммерциялық нышаны күшейе дамыды.  

Қазақ қоғамында ұлттық сананың жаңғыруы телевизияға 1980-

жылдардың соңы мен 1990 жылдардың басында үлкен қуат берді. Ұлттық 

тілге, ұлттық мәдениетке,  руханиятқа сұраныстар күшейе түсті. Осындай 

кезеңде телевизия мен радио саласын басқарған азаматтардың ерік-жігерімен 

жаңаша редакциялық идеология мен шығармашылық еркіндік сезіле бастады. 

Қазақ тележурналистері ұлттық мүдде, қоғамдағы ащы шындықты, 

проблемаларды ашық айта бастады. Көрермен телеэкраннан әділет пен ақиқат 

іздейтін болды.  

Заманның сұранысымен 1990-жылдары коммерциялық, яғни 

жекеменшік телеарналар мен радиостанциялар пайда болды, мемлекеттік 

телерадиомен қатар олар да көрермен үшін бәсекеге түсе бастады. КТК, 31 

телеарна, Тан, Рахат сияқты телеарналар эфирге шықты. Олардың 

танымалдығы жылдам өсті, жаңалықтарды жедел және жиі беруінің 

арқасында, сол кездегі саяси-экономикалық реформаларды батыл сынауымен 

ерекшеленді. Шетелдік телеарналардың хабарларын ретрансляция жасап та өз 

рейтингтерін көтеріп жатты. Бұл 70 жыл бойы жабық қоғамда өмір сүрген 

қоғам үшін заңды құбылыс еді. Барлық идеологиялық шектеулер алынып 

тастап, өзінің ұлттық идеологиялық парадигмасын қалыптастырып 

үлгермеген уақытта осындай коммерциялық телеарналар көрерменнің бұрын 

көре алмаған өнімдерін ұсынып тез танылып дамыды [4].  

Бұндай жағдайдан бірнеше жылдарға созылған қоғамдық сананың есею 

арқылы шығуға болатын еді. Осындай тұжырымның әсерінен ұлттың дамуы, 

демократияның Қазақстандағы оң перспективасының тағдыры елдегі ақпа-

раттық салаға түбегейлі тәуелді екенін ескеріп Үкімет мемлекеттік 

телеарналар мен радиостанциялардың қаржылық, техникалық жағдайына, 

редакциялық идеология мәселесіне көңіл бөле бастады. 

Телевизия саласының мамандары сол кезеңдегі құбылыстардың 3 

қағидалық жаңашылдығын атайды: 

1. Қатаң вертикалды басқарудың үлгісінен горизонталды қарым-қатынасқа 

көшу, 

2. Телевизиялық контенттің әртүрлі бағытта, желілік түрде таралуы, 

3. Телевизиялық шығармашылықта экономикалық аспектілердің күшеюі, 

телевизия саласының коммерциялық нышанының басымдыққа шығуы. 

Коммерциялық телевизия мен радио арналар алғаш болып жарнаманың 

қаншалықты табыс көзі екенін сезініп, көрерменнің көңілін аулау үшін 

көркемдік деңгейі төмен, рухани жағынан жұтаң, тіпті, ұлт пен мемлекет үшін 

зиянды батыстық үлгіде жасалған контент таратып, қоғамдық өмірдегі 

идеологиялық вакуумды одан сайын күрделендіріп жіберді. Көпшілік 

көрерменнің телеэкранға деген сенімі бұрынғы коммунистік идеологияның 

әсерімен өте күшті болса, енді бұндай сенім ыдырай бастады. 

1990-жылдардың өзінде Қазақстан әлемдік ақпараттық кеңістіктен 

оқшаулауды көздеген жоқ. Керісінше, әлемдік бұқаралық коммуникация 

құралдарының рөлін сараптай келген Қазақстанның мемлекеттік органдары 

батыс елдерінің журналистикасы бастан кешірген, бүгінде өздері үшін де күлкі 

туғызатын қоғамдық пікірді манипуляциялау жолдарын, санаға әсер ету үшін 

деректерді бұрмалау, жеке пікірлер мен көзқарастарды мәжбүрлеп таңу, 

аудиторияны еліктіру үшін оқиғаларды ойдан құрастыру, жаңалықтарға 

оппозициялық сипат беру сияқты әдістерден біртіндеп арылу жолын таңдап 

алды. 

1990-жылдардың соңына дейін қоғамдық өмірде телеэкрандағы сөз бен 

көрініске деген көрермен сенімі мықты болды. Тек мемлекеттік телеарналарда 

түсіндіру жұмыстары, ақ пен қараны ажыратуға арналған телевизиялық саясат 

жүргізіле бастағаннан кейін көрермен талғамы мен сенімі біртіндеп сыни 

көзқараспен алмасты. Осындай күрделі мәселелерге мемлекет тездетіп төрелік 

айтуы қажет болды және бұл процесті мемлекеттік биліктің өзі бастап берді. 

1994 жылы бұқаралық коммуникация құралдарының басшыларымен 

кездесуде Үкімет басшылары тарапынан «жас тәуелсіз мемлекеттердегі аса 

күрделі ішкі процестер сыртқы көзқараспен бағаланып, үстірт және біржақты 

түсіндірілетінін, бұның өзі мемлекеттің шынайы тәуелсіздікті нығайту 

үрдісіне кедергі болатыны» айтылды. Ал, сыртқы ақпарат көздерін жауып, 

ақпараттық кеңістігімізді тарылтсақ даму жолымызды да тұйықталатыны 

анық еді. Ақпараттық тұйықталудың рухани, мәдени, саяси және 

экономикалық тұйықталуға соқтықтыратыны да белгілі.  

Журналистер үшін «азаматтардың нақты өмір шындығы қайсы, 

көпірме, жалған сөздің қайда екенін, ақиқаттың қайда және өз басының қамы 

үшін бұрмалаушылықтың қайда екенін, іскерлік, парасат қайда екенін, сондай-

ақ пысықайлық қайда екенін, халыққа қызмет етудің  қайда екенін білуіне 

мүмкіндік туғызу да маңызды міндет. Халыққа осынау мәселелерді дұрыс 

түсінуге көмектесу бұқаралық коммуникация құралдарына артылған үлкен 

жауапкершілік» деп бағаланады [5]. 

Бүгінгі көрермен, әрине, 90-жылдарда телеэкраннан берілген хабарға 

алдана қоймайды. Қазіргі көрерменнің талғамы да, түсінігі де, сұранысы да 

өскен. Қоғамдағы бұқаралық коммуникацияның рөліне, журналистің 

тұлғасына қатысты мәселелер халықаралық деңгейде 1986 жылы Бельгияда 

(Брюссель) өткен Халықаралық журналистер одағының съезінде қабылданған 

декларациясында да айтылған. Бұл құжатта: «Шындықты құрметтеу, оны 

білгісі келетін қоғамның құқығы екенін түсініп құрметтеу – журналист үшін  

мәртебелі міндет» деп айтылған. Осы декларацияда журналист өзінің қоғам 

алдындағы жауапкершілігін ерекше сезіне отырып өзінің қызметінде тек 

толық зерттелген деректерге сүйеніп, ақпарат құралдарында тапсырыспен шу 

көтермеуі, саяси немесе өзге де залалды көзқарастарды басқаларға мәжбүрлеп 

таңбауы керектігі жазылған. 

Егер жарияланған мақала елге зиян шектіретінін білсе, онда журналист 

оны жөндеп, түзетуге бар мүмкіндігін салуы қажет. Әлем журналистері 

қабылдаған декларацияда деректерді қасақана бұрмалау, біреуге жала жабу, 

абыройына нұқсан келтіру, мазақтау, тапсырыспен материал жазу сияқты 

арсыз қадамдар айыпталған. 

Ұлттық коммуникациялық орта қалыптастыру және бұқаралық 

коммуникация құралдарының қызметін жетілдіру мақсатында 1997 жылғы 3 

желтоқсанда «Қазақстан Республикасының біртұтас ақпарат кеңістігін 

қалыптастыру туралы» Президенттің Жарлығы қабылданды. Ақпараттық 

кеңістікті саясиландыруға жол берілмейтіні атап көрсетіліп, әлемдік тәжірибе-

дегі озық үлгілерді қолдану, оған ұлттық, қазақстандық мазмұн беру қажеттігі, 

жаңа ақпараттық технологияларды жедел меңгеруге назар аударылды. Бұл 

Жарлық 1991 жылғы 28 тамызда қабылданған «Баспасөз және бұқаралық 

ақпарат құралдары туралы» Заңның мазмұнын ашты, толықтырды. 

Алтыншы кезеңде телевизияның жаңа цифрлық дәуірі басталды. 1990-

жылдардың соңынан бастап-ақ телевизия саласына бірыңғай цифрлық 

платформалар енгізілді, интернет желісі пайда болып, ерекше қарқынмен 

дамыды. Бұқаралық коммуникация құралдары конвергенттікке қарай 

түрленді. Ақпараттық аудитория бөлшектеніп, бірнеше фрагментке ыдырады, 

басым көпшілігі интернет ресурстарға кетті. 

Цифрлық технологиялардың пайда болуымен қазіргі медиалардың 

формасы мен мазмұны түбегейлі трансформацияланды. Бұқаралық 

аудиторияға медиаөнімдерді тасымалдайтын барлық техникалық 

платформалардың цифрлық технологияларға ауысуынан ақпарат жинау мен 

тарату үлкен өзгерістерге ұшырады. Цифрлық дәуірдің басты сипаттары: 

аналогтық контенттің цифрлық стандартқа ауысуы; цифрлық 

технологиялардың көмегімен коммуникативтік процестердің халыққа 

қолжетімді қарапайым алгоритмде жасалуы; коммуникативтік 

байланыстардың вертикалды үлгісінен бірдеңгейлі горизонталды жүйеге 

алмасуы болды [6]. 

Цифрландыру үрдісіне қатысты барлық өзгерістер телевизиялық 

өнімдерде де анық байқалды. Жаңа технологиялар ақпаратты өңдеу мен тарату 

уақытын бірнеше есеге азайтты. Ақпарат көлемі артты, цифрлық монтаждың 

әсерінен оның сапасы жақсарды. 

Телевизияның қызметіндегі экономикалық өлшемдер де жаңа 

технологиялық дәуірде шешуші орынға шыға бастады. Арнайы 

сараптамалардың нәтижесі көрсеткендей 2016 жылдың өзінде ресейлік 

«Первый канал» мен ВГТРК холдингі («Россия» телеарналар тобы) әрқайсысы 

1 млрд. АҚШ долларына жуық табыс тапқан. Ал, федералдық көшбасшы 

телеарналардың үштігіне енетін НТВ телеарнасының табысы 800 млн. АҚШ 

долларын құраған. Бұл сол кезеңде рекордтық көрсеткіштер болып есептелді. 

Ал, ақылы телеарналарды таратушы басты операторлардың үштігінің 

табыстары мынандай болған: Ростелеком – 8,3 млрд. АҚШ доллары, МТС – 

9,2 млрд. АҚШ доллары, Вымпел-Коммуникации – 9,04 млрд. АҚШ доллары. 

Бұл экономикалық көрсеткіштер нарықтағы тұтынушы санының 

жылдам өсуін де дәлелдеп отыр. Қарапайым халық интернетке қосылған 

цифрлық құрылғылардың көмегімен әлемнің кез-келген нүктесінен шұғыл 

мәліметтер алып, оны әлеуметтік желілер арқылы тарататын болды. Цифрлық 

технологиялар олардың сапасының өте жоғары болуын да қамтамасыз етеді. 

Дәл осы цифрлық технологиялардың мүмкіндіктері интернеттегі жаңа 

медиалар мен БКҚ-ның (бұқаралық коммуникация құралдары) дамуында 

басты платформа болды. Жаңа медианың жедел дамуының арқасында 

телевизиялық өндіріс пен оның ақпараттық қамтылуы басқа сапалық 

өлшеммен қызмет ете бастады. Осылайша, қазақстандық телевизия 40-жылдай 

кеңестік телевизияның құрамдас бөлігі болып үлкен даму жолынан өтсе, 

соңғы 25 жылда цифрлық технологияның ықпалымен жетекші БКҚ-ға 

айналды. 

Бүгінгі технологиялық жаңаруды бастан кешіріп отырған телевизияға 

тән көптеген процестердің төркінінде осы саланың бұрынғы жүріп өткен 

жолында фундаменталды заңдылықтардың өзгермейтінін байқауға болады. 

Телевизияның бастапқы кезеңдердегі өсу үрдісін зерттей келе, жаңа 

технологиялық құралдардың адам өмірін жылдам өзгертетінін, адамның 

санасы мен қоғамдық қарым-қатынастардың жылдам трансформациясына 

әсерін байқаймыз. Телевизияда бұрыннан қолданылып келген технологиялық 

және шығармашылық тәсілдердің біразы бүгінге дейін сақталып келсе де, 

қазіргі хабарлардың мазмұны, жанры мен формасы жаңа дәуірге бейімделіп 

өзгерістерге ұшыраған. Бұның бәрі қоғамдық сананың, аудитория талғамының 

ықпалымен жүріп жатқан және жалғаса беретін процестер деп бағаланды. 

 

Қаржыландыру: Бұл зерттеу мақаласы ҚР Ғылым және жоғары білім 

министрлігі    Ғылым комитетінің ғылыми гранты есебінен қаржыландырылды                    

(грант №AP19677579). 

МҰЗАФАР ӘЛІМБАЕВТЫҢ РЕДАКТОРЛЫҚ ҚЫЗМЕТІ 

(Ақынның 100- жылдық мерейтойына орай) 

 

Бақыт Баткеева,  

ф.ғ.к., Л. Гумилев атындағы ЕҰУ  Баспасөз және  

баспа ісі кафедрасының доценті, 

Астана, Қазақстан 

 

Қазақстанның халық жазушысы, мемлекеттің сыйлықтың лауреаты, 

Ы.Алтынсарин медлінің иегері,  қазақ мәдениетіне еңбегі сіңген қайраткер, 

Мұзафар Әлімбаевтың қазақ баспасөзі мен баспаісіне де қосқан үлесі зор. 

Ұлы Отан соғысынан кейін офицер Мұзафар Әлімбаев жеті жылдай 

әскери қызмет атқарады. Соғыс шайқастарында да, соғыстан кейін әскери 

қызметінде де майдандық газеттерде, «Социалистік Қазақстан», «Қазақ 

әдебиеті» Павлодар облыстық газеті «Қызыл ту»,т.б. қазақ газеттері мен 

журналдарына патриотизм, қаһармандық  тақырыптарына өлең- жырлар, 

өзекті мақалаларын үзбей жариялап отырды. 

     Әскери қызметін 1948 жылы толы аяқтап, жас ақын Алматыға келеді. 

Алдында үлкен мақсаттар, асыл армандар. Болашақ жоспарлар...  Бір 

әңгімесінде Мұзағаң – «мені балапан-балғын жырларым армиядан елге 

қайтарды!»- деген екен.  Әскери қызметке 7.5 жылын сарп еткен жас ақын 

астанаға келгеннен  кейін , үш айды араға салып, «Пионер»журналының 

поэзия бөлімі меңгерушісі боп бекітіледі. Сөйтіп Мұзағаңның муза әлеміндегі 

шеруі басталады. 

